
An Chéad Léacht

Sliocht as leabhar Íseáia fáidh ‑ 55:10‑11

Cuireann an bháisteach an talamh ag eascar is ag fás.

Sé seo a deir an Tiarna, “Fé mar a thiteann an bháisteach agus an sneachta anuas ó na flaithis, agus ná filleann siad gan an talamh a fhliuchadh, gan é a chur ag eascar agus ag fás, chun go dtabharfadh sé síol don síoladóir agus arán don nduine le n‑ithe, is amhlaidh don mbriathar a théann amach as mo bhéal: ní i n‑aisce a fhilleann sé orm, ach deineann sé an rud a theastaíonn uaim, agus cuireann sé i gcrích an chuspóir lena gcuirim amach é.

L
Briathar an Tiarna.

P
Buíochas le Dia.

Salm le Freagra
Sm 64

Freagra:

Thit an síol ar an dtalamh maith,

agus thug sé toradh uaidh.

1.

Tugann tú aire don dtalamh,

agus leathann tú uisce air,

nó go méadaíonn tú go flúirseach é.

Tá abhainn Dé lán d’uisce,

chun arbhar a sholáthar do na daoine.

2.

Is mar sin a ullmhaíonn tú an talamh,

ag líonadh na gclais le huisce.

Bogann tú an talamh le ceathanna;

beannaíonn tú an gheamhair.

3.

Cuireann tú barr ar an mbliain le ráthúlacht;

tá na cairteacha lán den bhflúirse;

tagann bláthanna ar fhéarach an fhásaigh.

4.

Tá an t‑áthas ina bhrat ar na cnoic.

Tá na móinéir clúdaithe le tréada,

agus tá na gleannta fé bhrat arbhair;

bíonn siad ag liú le háthas agus ag amhrán.

An Tarna Léacht

Sliocht as an litir ó Phól go dtí na Rómhánaigh ‑ 8:18‑23

Tá an nádúir féin ag tnúth go fonnmhar le foilsiú clainne Dé.

A bhráithre, measaim nach fiú le háireamh na pianta atá anois orainn le hais an ghlóire atá le foilsiú ionainn. Mar tá an nádúir féin ag tnúth go fonnmhar le foilsiú clainne Dé. Mar cuireadh an nádúir fé smacht ag an dteaspach, agus ní lena thoil féin é, ach le toil an té úd a chuir fé smacht é, le súil is go bhfuasclófaí an nádúir féin ó dhaoirse na truaillitheachta, chun é a thabhairt go dtí saoirse ghlórmhar clainne Dé. Tá a fhios againn go bhfuil an chruthaíocht go léir riamh go dtí so ag cneadaíl, fé mar a bheadh tinneas luí seolta air. Agus ní hé an nádúir amháin atá amhlaidh, ach sinn féin chomh maith. Cé go bhfuil torthaí tosaigh an Spioraid cheana féin againn, bímíd‑ne leis ag cneadaíl inár gcroí istigh faid is a bhímíd ag feitheamh nó go ndéanfaí clann dínn, agus go bhfuasclófaí ár gcorp.

L
Briathar an Tiarna.

P
Buíochas le Dia.

Alleluia

Alleluia, alleluia!

“Má bhíonn grá ag duine dhom,”

a deir an Tiarna,

“coimeádfaidh sé mo bhriathar,

agus beidh grá ag m’Athair dó,

agus tiocfaimíd chuige.”

Alleluia!

Soiscéal

S
Go raibh an Tiarna libh.

P
Agus le do spiorad féin.

S
Sliocht as an Soiscéal naofa do réir N Matha ‑ 13:1‑9

P
Glóire dhuit, a Thiarna.

Chuaigh an síoladóir amach chun an síol a chur.

Tháinig Íosa amach as an dtigh an lá san agus shuigh sé síos i n‑aice leis an loch. Bhailibh oiread san daoine timpeall air go gcuaigh sé isteach i mbád agus d’fhan sé ina shuí ann, agus d’fhan na sluaite go léir ina seasamh ar an dtráigh. Agus dúirt sé ana-chuid rudaí i bparabail leo.

Dúirt sé, “Chuaigh síoladóir amach chun an síol a chur. Fé mar a leath sé an síol, thit cuid dó ar an gcosán, agus tháinig na héanlaithe agus dh’itheadar suas é. Thit cuid dó i measc na gcarraigeacha, áit ná raibh mórán ithreach aige, agus toisc ná raibh an ithir go doimhin, d’eascair sé láithreach. Nuair a dh’éirigh an ghrian, áfach, loisceadh é, agus thréigh sé, cheal préamhacha. Thit cuid eile don síol i measc na sceach, agus d’fhás na sceacha aníos agus phlúchadar é. Ach bhí a thuilleadh don síol a thit ar an dtalamh maith, agus thug sé toradh uaidh: cuid dó fé chéad, cuid dó fé sheasca, agus cuid eile dhó fé thríocha. An té go bhfuil cluasa aige, cloiseadh sé!”

S
Soiscéal an Tiarna.

P
Moladh dhuit, a Chríost.

An Iontróid – cf Sm 16:15

Tiocfaidh mé, mar sin, le ceart os do chomhair;

sásófar mé nuair a fhoilseofar do ghlóir.

An Chomhúrnaí

A Dhia, a nochtann solas d’fhírinne dá mbíonn ar seachrán, ionas gurbh fhéidir leo filleadh ar ais ar an mbealach ceart, deonaigh do gach duine a áirítear ina Chríostaí de réir a dhearbhaithe, gach a bhfuil naimhdeach don ainm sin a sheachaint, agus gach is dual dó a leanúint. Trínár dTiarna Íosa Críost, do Mhac, a mhaireann agus a rialaíonn leat‑sa, i n‑aontacht an Spioraid Naoimh, ina Dhia, trí shaol na saol.

P
Amen.

Os Cionn na nOfrálacha

Féach go lách, a Thiarna, ar thabhartais na hEaglaise atá ag impí ort, agus deonaigh glacadh leo, chun tairbhe naomhaithe na gcreidmheach. Trí Chríost ár dTiarna.

P
Amen.

An Chomaoineach – cf Sm 83:4‑5

Faigheann an gealbhan teach dó féin,

agus an colúr nead mar a gcuireann sí a hál:

d’altóirí, a Thiarna na gcumhacht, a Rí liom agus a Dhia liom.

Is méanar dóibh siúd go bhfuil cónaí orthu i do theach;

beidh siad do do mholadh trí shaol na saol.

An Iarchomaoineach

Tar éis dúinn na tabhartais seo a ghlacadh, impímíd ort, a Thiarna, go rachadh éifeacht ár slánaithe i méid de bharr chleachtadh na rúndiamhaire. Trí Chríost ár dTiarna.

P
Amen.

